Халық қалаулысы шаруа қожалығында болды

6.01.2020. Ақмола облысындағы жұмыс сапарын Парламент Мәжілісінің депутаты Меруерт Қазбекова ауыл шаруашылық өнімдерімен кәсібін өрге домалатқан жеке кәсіп иесі Болат Әбдірахмановтың шаруа қожалығында болып, кәсіпкердің шаруашылығын кеңейтуге тұсау болып отырған бірқатар мәселелерді назарға алды.   


Атамекен елді мекенінде орналасқан аталған шаруашылық 2011 жылдан бері ел экономикасына сүбелі үлес қосып келеді. Бүгінде күніне 4 мың литрге жуық сүт өндіретін кәсіпкер мал өнімдерін одан әрі ұлғайтуды көздеп отыр. Сүт өндірісін оң жолға қойған шаруа қожалығында 20 орындық сауын залы, 7 миллион теңге сомасына алынған сүтті салқындатқыш, Түркиядан шығарылған малды байлап бағу қондырғылары орнатылған. Шаруа қожалығы басшысының айтуынша жазғы уақытта әрбір сиырдан күніне 20 литрге дейін, қысқы уақытта 18 литрге дейін сүт өндіреді. Жалпы жоба құны 480 миллион теңгеге бағаланған қожалық алдағы уақытта мал шаруашылығы өнімдерін өндіруді кеңейтуді жоспарлаған. Бұл үшін ауыл шаруашылығын дамытуға бағытталған бірқатар мемлекеттік бағдарламаларды да қолданып үлгерген.

Алайда, шаруаның басқан қадамына тұсау салған бірқатар кедергілер бар көрінеді. Кездесу барысында шаруа қожалығының иесі Болат Әбдірахманов Мәжіліс депутатына жер мәселесі бойынша бірнеше жылдардан бері  шешілмей келе жатқан өткір жайлардың барын алға тартты. Әкімдікке бірнеше мәрте хат жазғанымен жер мәселесі әлі де болса шешімін таппай келеді. Мәжіліс депутаты аталған жайды өзінің қатаң бақылауына алатынын жеткізіп, бірден тиісті органдарға өз атынан хаттар жазылатынын хабарлады.    

Өз кезегінде халық қалаулысының өндіріс орнына келгеніне разылығын айтып, шаруашылықтың алдағы уақытта ет-сүт өнімдерін өңдеуді сату нарығын кеңейту туралы жоспарларымен бөлісті. 

